
	Քննության առնելով «Թափոնների մասին» օրենքում փոփոխություններ և լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացում կատարելու մասին» օրենքների նախագծերը՝ հայտնում եմ հետևյալը․
«Թափոնների մասին» օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ․ 
1.	Նախագծի 10-րդ հոդվածով լրացվող՝ 12․1-ին հոդվածի 6-րդ մասի 2-րդ և 3-րդ կետերով, համապատասխանաբար, որպես լիցենզավորման ոչ ենթակա գործողության տեսակներ նախատեսվում են նաև դեղատներում կամ առողջապահական կազմակերպություններում ժամկետանց անորակ դեղերի կամ այլ պատճառով օգտագործման համար ոչ պիտանի դեղերի հավաքումը և 30 օրը չգերազանցող ժամկետով կուտակումը՝ վտանգավոր թափոնների գործածության գործունեության լիցենզիա ստացած անձանց փոխանցելու նպատակով ու առևտրի օբյեկտներում, ուսումնական հաստատություններում, պետական կառավարման համակարգի կամ տեղական ինքնակառավարման մարմիններին պատկանող տարածքներում փոքր չափերի մարտկոցների, կուտակիչների (խաղալիքներում, ժամացույցներում, հեռակառավարման վահանակներում, համանման փոքր սարքավորումներում կիրառվող գլանաձև, կոճականման և այլ առաջնային էլեմենտներ ու ակումուլյատորներ) թափոնների հավաքումը և 30 օրը չգերազանցող ժամկետով կուտակումը՝ վտանգավոր թափոնների գործածության գործունեության լիցենզիա ստացած անձանց փոխանցելու նպատակով։ Ըստ այդմ, նախկինում Գրասենյակի կողմից նշվել էր, որ պարզ չէ, թե ինչպես է գործնականում հիմնավորվելու /ինչ փաստաթղթերով/ դեղատներում կամ առողջապահական կազմակերպություններում առկա դեղերի՝ հավաքումը (Նախագծի խմբագրման արդյունքում՝ կուտակումը)՝ միայն վտանգավոր թափոնների գործածության գործունեության լիցենզիա ստացած անձանց փոխանցելու նպատակով, կամ ինչպես է ապացուցվելու, որ թափոնը կուտակվել է 30 օրը չգերազանցող ժամկետով։ Ըստ այդմ, վերոգրյալ դիտարկման հիման վրա Նախագիծը լրամշակվել է և սահմանվել են դրույթներ առ այն, որ տվյալ թափոնների հավաքումն ու կուտակումը թույլատրվելու է, եթե առկա են թափոնների հավաքման և կուտակման համար նախատեսված տարածքը, օբյեկտը տնօրինողի կամ նրա լիազորած անձի գրավոր համաձայնությունը, նշված անձի կողմից վարվող թափոնների հաշվառման մատյանը, և նրա ու լիցենզավորված անձի միջև կնքված պայմանագիրը՝ հավաքվող և կուտակվող թափոնները վերջինիս փոխանցելու վերաբերյալ։ Վերոգրյալի համատեքստում, այնուամենայնիվ, առաջարկում եմ հստակեցնել տարածքը կամ օբյեկտը տնօրինողի վերաբերյալ դրույթը, քանի որ, պարզ չէ, թե օրինակ տարածքի սեփականատիրոջ, թե՞ արդյոք վարձակալի՝ տվյալ տարածքում գործունեություն իրականացնող և տվյալ թափոնը կուտակող անձի մասին է խոսքը, որին տրամաբանորեն պետք է վերաբերի վերջինս։ 
Միաժամանակ, քննարկվող հոդվածի 7-րդ մասի 1-ից 3-րդ կետերում նշված գործողությունները (մատյան վարելը, պայմանագիր ունենալը), կարծում եմ, պետք է վերաբերեն տվյալ թափոնները առաջացնող անձանց, այսինքն՝ այդ օբյեկտները փաստացի տիրապետող կամ շահագործող անձանց։ 
Վերոգրյալից զատ, սահմանվող կարգավորումների արդյունքում պարզ չէ, թե ում համաձայնությունը պետք է ապահովի  թափոնների հավաքման և կուտակման համար նախատեսված տարածքը, օբյեկտը տնօրինողը կամ նրա լիազորած անձը, եթե տվյալ տարածքը միաժամանակ սեփականության իրավունքով պատկանում է վերջինիս:
	Ընդունվել է
Հաշվի առնելով տարածքային զարգացման և շրջակա միջավայրի նախարարական կոմիտեի 09.06.2025թ․ նիստի ընթացքում «Թափոնների մասին» օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ հնչեցված, ինչպես նաև վարչապետի աշխատակազմից ներկայացված սույն հարցադրումներն ու դիտարկումները, Նախագծի որոշ հոդվածներ և կետեր, այդ թվում՝ Նախագծի 10-րդ հոդվածով լրացվող՝ 12․1-ին հոդվածի 6-րդ, 7-րդ և 8-րդ մասերը հանվել են՝ թափոնների կառավարման ԵՄ օրենսդրությանը «Թափոնների մասին» օրենքի մոտարկման գործընթացի շրջանակներում այդ կարգավորումները սահմանելու նպատակով։ 

	2․ Նախագծի 9-րդ հոդվածով լրացվող՝ 12․2-րդ հոդվածի 1-ին մասում ամրագրվում է դրույթ առ այն, որ վտանգավոր թափոնների՝ ՀՀ ներմուծումը, այդ թվում՝ Եվրասիական տնտեսական միության անդամ հանդիսացող մյուս պետություններից, և ՀՀ-ից արտահանումը, այդ թվում՝ Եվրասիական տնտեսական միության անդամ հանդիսացող մյուս պետություններ, ինչպես նաև տարանցիկ փոխադրումը, իրականացվում են Կառավարության  սահմանած կարգով տրամադրված լիցենզիայի  կամ եզրակացության (թույլատրագրի) հիման վրա։ Ըստ այդմ, Գրասենյակի կողմից նախկինում առաջարկվել էր հստակեցնել «կամ» եզրույթը՝ հստակ նշելով, թե որ դեպքում է տրամադրվելու լիցենզիա, իսկ որ դեպքում՝ եզրակացություն, ընդ որում, նույն հոդվածի 2-րդ մասում առկա է դրույթ միայն լիցենզիայի տրամադրման համար պետական տուրք վճարելու պարտավորության վերաբերյալ։ Համաձայն ամփոփաթերթի՝ նշված դիտարկումը մասամբ ընդունվել է, իսկ սահմանվող կարգավորումները համահունչ են ԵԱՏՄ օրենսդրության պահանջներին, սակայն, հարկ է նշել, որ Նախագծում որևէ բովանդակային փոփոխություն կատարված չէ, ուստի Գրասենյակը պնդում է իր՝ նախկինում ներկայացրած դիրքորոշումը։
	Ընդունվել է
Նախագծի որոշ հոդվածները և կետերը, այդ թվում՝ Նախագծի 9-րդ հոդվածով լրացվող՝ 12.2-րդ հոդվածը հանվել են, դրանք «Թափոնների մասին» օրենսդրությունը ԵՄ թափոնների կառավարման օրենսդրությանը մոտարկելու գործընթացի շրջանակներում կանոնակարգելու նպատակով։


	3. Նախագծի 12-րդ հոդվածի 4-րդ մասով նախկինում ամրագրված էին դրույթներ առ այն, որ  շրջակա միջավայրի ոլորտի պետական կառավարման լիազորված մարմինը թափոնների գործածության բացասական ազդեցությունների վերհանման նպատակով, իր լիազորությունների շրջանակներում, պետք է իրականացներ թափոնների և դրանց հեռացման վայրերի դիտարկումներ և ուսումնասիրություններ։ Վերոգրյալ դրույթը Գրասենյակի կողմից համարվել էր վիճահարույց այն համատեքստում, որ պարզ չէր, թե ինչ ընթացակարգով և հաճախականությամբ էին իրականացվելու նշված գործողությունները և ինչ իրավական հետևանքների կարող էին հանգեցնել, քանի որ լիազոր մարմնին, փաստացի, վերապահվում էին հսկողական գործառույթներ։
Վերոգրյալի համատեքստում, Նախագիծը լրամշակվել է, մասնավորապես՝ ամրագրվել է, որ Շրջակա միջավայրի ոլորտի պետական կառավարման լիազորված մարմինն (այսուհետ՝ Լիազոր մարմին) իրականացնելու է իր տարեկան աշխատանքային ծրագրին համապատասխան թափոնների հեռացման վայրերի կամ դրանց հարակից տարածքների հողի, մթնոլորտային օդի, մակերևութային և ստորերկրյա ջրերի որակական ցուցանիշների վերաբերյալ տվյալների հավաքում ակնադիտարկումների, գործիքային չափումների, նմուշառումների, լաբորատոր փորձարկումների միջոցով, թափոնների հեռացման վայրերը շահագործողների տրամադրած տվյալների հավաքագրում, ուսումնասիրություն, վերլուծություն և դրանց արդյունքների տեղադրում պաշտոնական էլեկտրոնային կայքում, իսկ տվյալների ուսումնասիրության և վերլուծության արդյունքները կիրառվելու են թափոնների կառավարման ոլորտի ռազմավարական փաստաթղթերի մշակման, համապատասխան միջոցառումների ծրագրման և իրականացման գործընթացներում: Վերոգրյալ ձևակերպումների վերաբերյալ հարկ է նշել, որ շրջակա միջավայրի՝ մթնոլորտի, ջրերի, հողերի, ինչպես նաև կենսական անվտանգության, վտանգավոր նյութերի ու թափոնների անվտանգ գործածությանը ներկայացվող պահանջները հանդիսանում են բնապահպանական վերահսկողության մաս, իսկ նշված գործառույթը վերապահված է բնապահպանության ոլորտում վերահսկողություն իրականացնող տեսչական մարմին (այսուհետ՝ Տեսչական մարմին)։ Վերոգրյալի համատեքստում, անհրաժեշտ է գործնականում բացառել Լիազոր մարմնին վերապահվող գործառույթի շրջանակում փաստացի վերահսկողական գործառույթների իրականացումը, քանի որ անկախ ամրագրված՝ ուսումնասիրության և վերլուծության արդյունքների կիրառման նպատակից, այնուամենայնիվ, փաստացի Լիազոր մարմնի կողմից գործնականում, կարծում եմ, իրականացվելու է վերահսկողական գործառույթ։ Ընդ որում, պարզ չէ, թե, օրինակ, Լիազոր մարմնի կողմից ակնադիտարկումների, գործիքային չափումների, նմուշառումների, լաբորատոր փորձարկումների իրականացման արդյունքում խախտում հայտնաբերելու պարագայում ինչ իրավական հետևանքներ կարող են առաջանալ, օրինակ, արդյոք վերջինիս կողմից համապատասխան խախտում հայտնաբերելու պարագայում նշված տվյալները ներկայացվելու են Տեսչական մարմին, թե ոչ։
	Ընդունվել է մասամբ
Որպես լրացուցիչ պարզաբանում ներկայացվում է, որ շրջակա միջավայրի ոլորտի պետական կառավարման մարմնին Նախագծով նոր իրավասություն չի նախատեսվում վերապահել, այլ նախատեսվում է հստակեցնել, որ շրջակա միջավայրի վրա թափոնների ներգործությունը որոշելու և կանխատեսելու, դրանց բացասական հետևանքները ժամանակին բացահայտելու և կանխարգելելու նպատակով՝ 
ա. թափոնների հեռացման վայրերը շահագործողներն, իսկ շահագործողների բացակայության, թափոնների հեռացման վայրերի (այդ թվում՝ աղբավայրերի) շահագործման դադարեցման կամ փակման դեպքում դրանք տնօրինող անհատ ձեռնարկատերերը կամ իրավաբանական անձինք, որպես «շրջակա միջավայրն աղտոտողներ» կիրականացնեն պարբերական մոնիթորինգ,
բ. իսկ շրջակա միջավայրի նախարարությունն իր տարեկան աշխատանքային ծրագրին համապատասխան կիրականացնի թափոնների հեռացման վայրերի կամ դրանց հարակից տարածքների հողի, մթնոլորտային օդի, մակերևութային և ստորերկրյա ջրերի որակական ցուցանիշների վերաբերյալ տվյալների հավաքում՝ ակնադիտարկումների, գործիքային չափումների, նմուշառումների, լաբորատոր փորձարկումների միջոցով, 
գ. շրջակա միջավայրի նախարարությունը սեփական ուսումնասիրությունների արդյունքները և թափոնների հեռացման վայրերը շահագործողների կամ տնօրինողների կողմից իրականացաված մոնիթորինգի տվյալները  կկիրառի թափոնների կառավարման ոլորտի ռազմավարական փաստաթղթերի մշակման, համապատասխան միջոցառումների ծրագրման և իրականացման գործընթացներում։
Շրջակա միջավայրի նախարարությունը վերահսկողական գործառույթներ չունի և սույն նախագծով ևս նման գործառույթներ վերջինիս չեն վերապահվում, իսկ թափոնների հեռացման վայրերի հարակից տարածքներում օդի, ջրի, հողի ուսումնասիրությունների և մոնիթորինգի արդյունքները նախատեսվում է տեղադրել լիազոր մարմնի պաշտոնական կայքում, ինչը հասանելի կլինի բոլորին, այդ թվում վերահսկողություն իրականացնող տեսչական մարմիններին, շահակիր համայնքներին, այլ պետական մարմիններին, հասարարական կազմակերպություններին։ Ինչ վերաբերում է բնապահպանական խախտումների հայտնաբերման պարագայում Տեսչական մարմնին խախտման վերաբերյալ տվյալները ներկայացնելուն, շրջակա միջավայրի լիազոր մարմինը սերտ համագործակցության մեջ է ԲԸՏ մարմնի հետ շրջակա միջավայրի բոլոր ոլորտներին առնչվող խախտումների կանխարգելման և բացահայտման հարցերում։ 

